
 � Bugünkü gənc, müstəqil, qüdrətli Azərbaycan dövləti 
müsəlman Şərqinin ilk demokratik dövləti olan Azərbaycan Xalq 
Cümhuriyyətinin siyasi və mənəvi varisidir. AXC parlamentinin 
müzakirəsinə 270-dən yuxarı qanun layihəsi çıxarılmışdır ki, 
onlardan da 230-a yaxını təsdiq edilmişdir. Lakin Azərbaycan 
Xalq Cümhuriyyəti dövründə müstəqil respublikanın 
konstitusiyasını qəbul etmək mümkün olmamışdı. Bu müqəddəs 
missiyanı ulu öndər Heydər Əliyev 1995-ci il noyabrın 12-də 
keçirilən referendumla reallaşdırmışdır. 

Ensiklopediyalarda yazılır ki, 
konstitusiya latın sözü olmaqla, 
“quruluş, təsisat” mənasını verir. 
Konstitusiya hər hansı ölkənin 
ictimai-siyasi və iqtisadi quruluşu-
nun əsasını, idarəetmə formasını 
və dövlət quruluşunun formasını, 
şəxsiyyətin hüquq və vəzifələrini, 
mərkəzdə və yerlərdə hakimiyyət 
və idarəetmə orqanlarının təşkili 
qaydasını və səlahiyyətini, ədalət 
mühakiməsinin, seçki sisteminin 

təşkilini, əsas prinsiplərini və digər 
bu kimi məsələləri müəyyənləşdirən 
dövlətin ən yüksək hüquqi qüvvəyə 
malik qanunudur. 

Məlum həqiqətdir ki, müstəqil 
dövlətimizin ilk milli Konstitusiya-
sının qəbul olunması və müstəqillik 
tariximizdə ilk parlament seçkilərinin 
keçirilməsi ilə Azərbaycanın tarixi 
inkişafının yeni mərhələsi başlanmış-
dı. Əsas Qanunumuzun ərsəyə gəldiyi 
proseslər xalqın gözünün qarşısında 

baş verirdi. 1995-ci ilin may ayında 
ulu öndər Heydər Əliyevin sədrliyi 
ilə Konstitusiya Komissiyası forma-
laşdırılmışdı. Komissiyada deputatlar, 
peşəkar iqtisadçılar, filosoflar, hüquq-
şünaslar, cəmiyyətin nüfuzlu şəxsləri, 
siyasi partiyaların nümayəndələri 

təmsil olunurdular. Həmçinin Kons-
titusiya Komissiyasının nəzdində 
İşçi Qrupu fəaliyyət göstərirdi. 
Komissiya konstitusiya layihəsini 
hazırladı, həmin ilin oktyabr ayın-
da layihə ümumxalq müzakirəsinə 
çıxarıldı. Konstitusiya 1995-ci il 
noyabrın  12-də keçirilən ümumxalq 
səsverməsində – referendumda qəbul 
edildi.

Bu mühüm tarixi əhəmiyyətə 
malik sənəd ölkəmizdə insan və 
vətəndaş hüquq və azadlıqlarına 
lazımi təminatlar yaratmaqla, hüquqi 
dövlət və vətəndaş cəmiyyəti qurucu-
luğunun möhkəm təməlini təşkil edir. 
Ekspertlərin fikrincə, Azərbaycan 
Konstitusiyasında yüz illər boyu 
bəşəriyyətin əldə etdiyi mütərəqqi 
dəyərlər öz əksini tapmışdır. Konsti-
tusiyada xalqın dövlət hakimiyyətinin 

yeganə mənbəyi olması, idarəçiliyin 
hakimiyyət bölgüsü əsasında təşkil 
olunması kimi təməl prinsiplər təsbit 
olunmuş, insan hüquq və azadlıqla-
rının müdafiəsi isə dövlət siyasətinin 
əsas istiqaməti, bütün dövlət orqanla-
rının fəaliyyətinin əsas məqsədi kimi 

müəyyən edilmişdir.
Hüquq və azadlıqların univer-

sal xarakteri onların yaranmasının 
mexanizmini və əsaslarını ifadə 
edir. Konstitusiyaya uyğun olaraq 
insan anadangəlmə, yəni doğulduğu 
vaxtdan etibarən hüquq azadlıqları-
na malik olur, onların daşıyıcısına 
çevrilir. Ona görə də mütəxəssislər 
yazırlar ki, Azərbaycan Respublikası-
nın Konstitusiyası müasir dövrün ən 
demokratik prinsip və müddəalarını 
özündə ehtiva edir.

1995-ci il Konstitusiyasına 
mövcud olduğu 23 il ərzində cəmi 
üç dəfə dəyişiklik və əlavələr edilib. 
Doğrudur, 1978-ci il Konstitusiyası 
Azərbaycan Respublikasının dövlət 
dilinin Azərbaycan dili olduğunu 
təsbit etməsi ilə mühüm əhəmiyyət 
kəsb edirdi. Xatırladaq ki, həmin 

müddəa da ulu öndər Heydər Əliyevin 
tarixi xidmətlərindəndir. Ancaq 
ümummilli liderimiz Azərbaycanın 
dövlət müstəqilliyinə əbədilik qa-
zandırmaqla elə bir tarixi nailiyyətə 
imza atıb ki, onu başqa heç bir faktla 
müqayisə etmək mümkün deyildir. 

Xatırladaq ki, müstəqilliyin ilk 
illərində ölkədə sabitlik pozulmuşdu. 
Məhz belə bir şəraitdə ilk növbədə 
sabitlik və təhlükəsizliyi təmin etmək 
lazım idi. Heydər Əliyev həmin mis-
siyanın öhdəsindən məharətlə gəldi.

 Konstitusiyanın qəbulunu həm 
də siyasi, iqtisadi, sosial və mədəni 
sahələrdə baş verən fundamental 
dəyişikliklər, yeniliklər şərtləndirirdi. 

Əsas Qanunumuz müstəqil dövlət 
quruculuğu prosesi fonunda mövcud 
şəraiti tənzimləyəcək, cəmiyyətin 
siyasi, sosial, mədəni, iqtisadi sfera-
larında baş verən köklü dəyişiklikləri 
özündə ehtiva edəcək, qanunvericili-
yin təkmilləşdirilməsi istiqamətində 
hüquqi baza rolunu oynayacaq 
mütərəqqi bir Konstitusiya oldu.

Heydər Əliyev Konstitusiya-
sında dövlətin əsasları məsələsi 
təsbit edilmiş, Azərbaycan demok-
ratik, dünyəvi, unitar və respublika 
idarəetmə formasına malik dövlət 
elan olunmuşdu. Əsas Qanunun ikinci 
fəslinə nəzər yetirdikdə görürük ki, 
orada dövlətin əsasları, onun hüquqi 
dövlət kimi xarakterizə olunması ilə 
bağlı müddəalar öz əksini tapır. 

Bundan başqa, Əsas Qanunu-
muzun yeddinci maddəsinin üçüncü 

bəndində hakimiyyət bölgüsü nəzərdə 
tutulur. Göstərilir ki, Azərbaycan 
Respublikasında dövlət hakimiyyəti 
hakimiyyətlərin bölünməsi prin-
sipi əsasında formalaşdırılır. İcra 
hakimiyyəti Azərbaycan Respub-
likasının Prezidentinə mənsubdur, 

qanunvericilik hakimiyyətini 
Azərbaycan Respublikasının Milli 
Məclisi həyata keçirir. Məhkəmə 
hakimiyyətini Azərbaycan Res-
publikasının məhkəmələri həyata 
keçirir. Hakimiyyətin qolları 
öz səlahiyyətləri çərçivəsində 
müstəqildir, biri digərinin fəaliyyətinə 
müdaxilə edə bilməz, lakin biri 
digərinin fəaliyyətinə Konstitusiyanın 
müəyyənləşdirdiyi çərçivədə nəzarəti 
həyata keçirir.

Bugünkü Azərbaycan Konstitu-
siyasında bir sıra yeni institutlar da 
təsbit olunmuşdur. Məsələn, insan 
hüquq və azadlıqları insanın təbii 
hüquqlarını tanımış oldu – Konsti-
tusiyanın 24-cü maddəsində qeyd 
edilir ki, hər kəsin doğulduğu andan 
ayrılmaz, pozulmaz, toxunulmaz 
hüquq və azadlıqları var, bu hüquq və 

azadlıqlar onların cəmiyyət və digər 
şəxslər qarşısında öhdəliklərini ehtiva 
edir. Bu, onu ifadə edir ki, insana 
hüquqlar dövlət tərəfindən bəxş 
olunmur, bu hüquqlar təbii şərtlərdən 
– insanın zəkaya, iradəyə, təfəkkürə 
malik olan ali varlıq olmasından irəli 
gəlir. Dövlət bu hüquqları tanımalı və 
təmin etməlidir.

Xatırladaq ki, 1995-ci il Konsti-
tusiyası nə qədər təkmil və mütərəqqi 
olsa da, ötən zaman müddətində ona 
əlavə və dəyişikliklərin edilməsi ilə 
bağlı üç dəfə ümumxalq səsverməsi – 
referendum keçirilmişdir. Öncə 24 av-
qust 2002-ci il tarixində Konstitusiya-
ya 24 maddədə 29 əlavə və dəyişiklik 
edilmişdir. Bundan sonra 2009-cu il 
mart ayının 18-də Azərbaycan Kons-
titusiyasının 25 maddəsinə 30-dan 
artıq əlavə və dəyişiklik edilmiş oldu. 
26 sentyabr 2016-cı ildə keçirilmiş 
ümumxalq səsverməsində (referen-
dumda) qəbul edilmiş “Azərbaycan 
Respublikasının Konstitusiyasında 
dəyişikliklər edilməsi haqqında” 
Azərbaycan Respublikasının Referen-
dum Aktına əsasən isə ölkədə Birinci 
vitse-prezidentlik və vitse-prezident-
lik institutları yaradılmışdır.

Təbii ki, bu dəyişiklikləri 
şərtləndirən bir sıra amillər vardır. Ən 
əsas faktor budur ki, müasir dövrdə 
Azərbaycan dövlətinin siyasi, sosial, 
iqtisadi inkişaf dinamikası o qədər 
sürətlidir ki, o, Avropa ölkələrinin 
vaxtilə demokratikləşmə prosesində 
100 ilə keçdiyi yolu 10 ilə keçə bilir.

Bütün bunlar bir daha sübut edir 
ki, Azərbaycan Konstitusiyası təkcə 
demokratikliyinə görə deyil, həm də 
humanist prinsiplərin zənginliyinə 
görə bir çox ölkələr üçün örnək ola 
biləcək səviyyədədir.

Hazırladı:  
İttifaq MİRZƏBƏYLİ,  

“Xalq qəzeti” 

Azərbaycan Konstitusiyası müasir 
dünyanın ən demokratik prinsip və 

müddəalarını özündə ehtiva edir

Biz elə bir layihə hazırlamalı və nəhayət, elə bir Konstitusiya qəbul 
etməliyik ki, o, müstəqil Azərbaycan Respublikasının demokratik 
prinsiplər əsasında uzun müddət sabit yaşamasını təmin edən Əsas 
Qanun, tarixi sənəd olsun.

Heydər ƏLİYEV  
Ümummilli lider

1995-ci ildə referendum yolu ilə qəbul edilmiş  Konstitusiya 
Azərbaycan xalqının inkişafı naminə müasir, demokratik, 
dünyəvi, hüquqi dövlət quruculuğu mərhələsinə keçidi təsbit 
etmişdir. Bu tarixi sənədin müəllifi xalqımızın ümummilli lideri 
Heydər Əliyev olmuşdur.

İlham ƏLİYEV  
Azərbaycan Respublikasının Prezidenti

Azərbaycan ilə ABŞ 
arasında strateji əlaqələr 

getdikcə möhkəmlənir
 � Azərbaycanın beynəlxalq sülhün və təhlükəsizliyin 

bərqərar olunmasına öz töhfələrini verməsi artıq dünya birliyində 
də etiraf olunur. Bu baxımdan ölkəmizin NATO ilə əməkdaşlığı və 
sülhməramlı əməliyyatlarda azərbaycanlı hərbçilərin peşəkarlığı 
xüsusi qeyd edilməlidir. Çünki NATO-nun Əfqanıstanda 
həyata keçirdiyi “Qətiyyətli Dəstək” missiyası çərçivəsində 
Kabil beynəlxalq hava limanının (HİKA) təhlükəsizliyini 
təmin edən Azərbaycan Respublikası Silahlı Qüvvələrinin 
hərbi qulluqçularının nümunəvi xidməti və peşəkarlığı yüksək 
qiymətləndirilir. Bu barədə noyabrın 9-da Azərbaycan Prezidenti 
İlham Əliyevlə ABŞ-ın nəqliyyat komandanı, general Stefen 
Lyonsun başçılıq etdiyi nümayəndə heyətinin görüşündə söhbət 
getmişdir.

Son illər Azərbaycan Respublikası 
ilə Amerika Birləşmiş Ştatları arasında 
ikitərəfli münasibətlərin müxtəlif sahələrdə, 
o cümlədən siyasi, iqtisadi, təhlükəsizlik, 
enerji təhlükəsizliyi, terrorla mübarizə, 
müdafiə və digər sahələrdə uğurla inki-
şaf etdiyi hər iki ölkənin dövlət rəsmiləri 
tərəfindən də etiraf olunur və bu əlaqələrin 
daha da möhkəmləndirilməsi üçün çox 
böyük potensialın mövcud olduğu bildiri-
lir. Ölkəmizin beynəlxalq təhlükəsizliyin 
təmin olunmasında göstərdiyi qətiyyət ABŞ 
rəsmiləri tərəfindən yüksək dəyərləndirilir.

Xatırladaq ki, 1997-ci ildə Azərbaycan 
Respublikası Silahlı Qüvvələrinin 
sülhməramlı bölüyü, 2001-ci ildə isə 
sülhməramlı taboru yaradılıb. Silah-
lı Qüvvələrimizin Əfqanıstandakı 
sülhməramlı missiyası 2002-ci il noyabrın 
20-dən başlayıb. Sülhməramlı bölmələrdə 

xidmətin ən mühüm üstünlüklərindən 
biri ölkəmizi xaricdə təmsil etməkdir. 
NATO-nun Əfqanıstanda həyata ke-
çirdiyi “Qətiyyətli Dəstək” qeyri-dö-
yüş missiyasının tərkibində fəaliyyət 
göstərən Azərbaycan Respublikası Silahlı 
Qüvvələrinin sülhməramlıları plana uyğun 
olaraq, rotasiya qaydasında üç aydan bir 
dəyişdirilir.

Azərbaycan Silahlı Qüvvələrinin 
sülhməramlı bölüyü beynəlxalq 
təhlükəsizliyə yardım çərçivəsində fəal 
iştirak edərək bu sahədə zəngin təcrübə 
qazanıb. 2015-ci ilin yanvarından isə 
NATO-nun Əfqanıstanda keçirdiyi yeni 
“Qətiyyətli Dəstək” adlı qeyri-döyüş missi-
yasında Silahlı Qüvvələrimizin 94 nəfərlik 
kontingenti altı aylıq rotasiya planına uyğun 
olaraq xidmətə başlayıb.

Prezident İlham Əliyev general Stefen 

Lyonsun başçılıq etdiyi nümayəndə heyəti 
ilə görüşərkən, ilk növbədə Azərbaycan 
ilə ABŞ arasında etibarlı tərəfdaşlıq 
əlaqələrinin mövcudluğu diqqətə çatdı-
rılmış, ikitərəfli münasibətlərin müxtəlif 
istiqamətləri, o cümlədən siyasi, iqtisadi, 
enerji və müdafiə sahələrini əhatə etdiyi 
bildirilmişdir. Qeyd olunmuşdur ki, iki ölkə 
arasında uzun tarixə malik olan əməkdaşlıq 
getdikcə geniş vüsət alır. 

Dövlətimizin başçısı ABŞ-ın yüksək 
səviyyəli rəsmilərinin Azərbaycana 
səfərlərinin iki ölkə arasında münasibətlərin 
inkişafında rolunu qeyd edib. Ölkələrimizin 
Əfqanıstanda beynəlxalq sülh və sabitliyə 
töhfə verdiklərini diqqətə çatdıran Preziden-
timiz Azərbaycanın bu ölkədə sülhməramlı 
əməliyyatlarda iştirak edən ilk dövlətlərdən 
biri olduğunu bildirib. Diqqətə çatdırıb ki, 
sülhməramlı əməliyyatlarda iştirak edən 
Azərbaycan əsgərlərinin sayı bu yaxınlarda 
daha da artırılıb. 

Bununla yanaşı, NATO ölkələrinə 
göstərdiyimiz nəqliyyat-logistika 
dəstəyi quruma üzv dövlətlər tərəfindən 
də yüksək qiymətləndirilir. Ölkəmiz 

Əfqanıstanla ikitərəfli münasibətlərin 
inkişafını daim diqqət mərkəzində sax-
layır. Bunu dövlətimizin başçısı bir daha 
nümayəndə heyətinin diqqətinə çatdırıb: 
“Bu münasibətlər böyük önəm daşıyır və 
ölkəmiz Əfqanıstan hökumətinə müxtəlif 
sahələrdə öz yardım və dəstəyini göstərir”.

Prezident İlham Əliyev Əfqanıstanda 
sabitlik və təhlükəsizliyin təmin olunmasına 
töhfə vermək məqsədilə keçən il ölkəmizin 
“Asiyanın Qəlbi-İstanbul Prosesi” 
çərçivəsində yüksək səviyyəli tədbirə ev 
sahibliyi etdiyini diqqətə çatdırdı.

General Stefen Lyons də öz növbəsində 
Azərbaycanla ABŞ arasında strateji 
əlaqələrin çox böyük önəm daşıdığını 
bildirdi və Azərbaycanın Əfqanıstandakı 
Qətiyyətli Dəstək Missiyasının nəqliyyat 
sahəsinə böyük dəstək verdiyini 
bildirərək bunu yüksək qiymətləndirdi. O, 
Əfqanıstanda xidmət etmiş hərbçi kimi, 
Azərbaycanın bu ölkədə yüksək səviyyədə 
həyata keçirdiyi işlərin şahidi olduğunu da 
diqqətə çatdırdı.

Əliqismət BƏDƏLOV,  
“Xalq qəzeti”

Astanada Nikol Paşinyana daha bir zərbə dəydi 
 � Ermənistan dövlətinin tarixi 1918-ci ildən başlayır ki, onu da 

siyasi, mədəni və mənəvi cəhətdən yetkin insanlar deyil, havadarlarının 
köməyi ilə Azərbaycan ərazisində terrorçu və quldurlar qurublar. Ona 
görə də ermənilərin seçib dövlətin başına çıxardığı şəxslərin, demək olar 
ki, hamısı terrorçu, qaniçən, başkəsən çıxır. 

Təsəvvür edin ki, dünya erməniliyinin 
min illərin içindən üzə çıxardığı “milli 
qəhrəmanlar”dan biri Andronikdir ki, onun 
necə “qəhrəman” olduğunu biz yaxşı bilirik. 
O cümlədən də, quldurluq fəaliyyəti ilə 
məşhur olan Stepan Şaumyanın, Njdenin, 
başqa terrorçuların adlarını da çəkmək olar. 
Lap son tarixi dövrdə Robert Koçaryan 
və Serj Sarkisyanın adları da, təbii ki, bu 
sıraya asanca daxil edilə bilər. 

Nəhayət, Ermənistandan sayılıb-
seçilərək bir sıra keçmiş SSRİ, hazırkı 
MDB ölkələri tərəfindən yaradılmış Kollek-
tiv Təhlükəsizlik Müqaviləsi Təşkilatının 
(KTMT) baş katibi vəzifəsinə təqdim 
olunmuş Yuri Xaçaturov. Bu erməni gene-
ralı tutduğu vəzifədə indən belə azı iki il də 
işləməli və təsəvvür edirsinizmi, Rusiya, 

Qazaxıstan və digər sanballı ölkələrin 
birləşmiş ordusuna rəhbərlik etməli idi. 
Amma nə məlum oldu? Heç bir il belə 
keçməmiş Xaçaturov Ermənistanda 
törətdiyi cinayətlərə görə geri çağırıldı. 
Beləliklə, o boyda vəzifəyə bir erməni 
irəli çəkilmişdi, o da cinayətkar çıxdı və 
özünü də, ölkəsini də biabır elədi. 

Elə bu biabırçılığın nəticəsi idi ki, 
Ermənistanın baş naziri tərəfindən səslənən 
Xaçaturovun əvəzinə ikinci erməninin təyin 
olunması təklifi KTMT ölkələri başçılarının 
Astanada keçirilmiş sammitində birmənalı 
şəkildə rədd edildi. Onun səlahiyyətlərini 
hələ ki, müvəqqəti olaraq müavini Valeri 
Semerikov yerinə yetirəcək. Təşkilatın 
bununla bağlı yaydığı bəyanatda deyilir: 
“Rəsmi Yerevan Yuri Xaçaturovun “1 

mart” işinə təqsirləndirilən şəxs qismində 
cəlb olunduğu üçün onun geri çağırılması 
haqqında qərar qəbul edib. Yuri Xaça-
turova qarşı “Konstitusiya quruluşunun 
devrilməsi” maddəsi ilə cinayət işi bu ilin 
iyulunda açılıb. O azadlığa girov əsasında 
buraxılıb”.

Astanada keçirilmiş zirvə görüşündə 
bir daha təsdiq olundu ki, Ermənistan 
KTMT üzvləri arasında etibarını tamamilə 

itirib və artıq Rusiya da Ermənistanın 
hazırkı rəhbərliyini, o cümlədən, baş na-
zir səlahiyyətlərini icra edən və əslində, 
üzünü Moskvadan çevirərək Qərbə tutan 
Nikol Paşinyanı dəstəkləmir. Hesab 
edirik ki, Azərbaycana qarşı açıq-aşkar 
düşmənçilik siyasəti aparan, bu xüsusda 
bütün beynəlxalq hüquq normaları-
nı ayaq altına salan, Dağlıq Qarabağ 
münaqişəsinin sülh yolu ilə nizamlan-
masını əngəlləyən Ermənistan bundan 
sonra istər MDB məkanında, istərsə də 
KTMT-də əvvəlki nüfuzunu bərpa edə 
bilməyəcək. Bu isə xalqın etiraz dalğası 

üzərində küçədən hakimiyyətə gəlmiş Nikol 
Paşinyan üçün ağır zərbədir. Ermənistanda 
yeni parlament seçkilərinin keçirilməsi 
ərəfəsində bu cür zərbə alması yəqin ki, Pa-
şinyan və tərəfdarlarına baha başa gələcək, 
onların xalqın dəstəyindən məhrum olması 
ilə nəticələnəcək.

Kamran RAMAZANLI, 
Qafqazşünas  

 � Prezident İlham Əliyev bu günlərdə ABŞ 
Nəqliyyat Komandanlığının komandanı, general Stefen 
Lyonsun başçılıq etdiyi nümayəndə heyətini qəbul edib. 
Müstəqil Azərbaycan dövləti ilə dünyanın super gücü 
olan Birləşmiş Ştatlar arasında əlaqələrin genişlənməsi 
ölkə ictimaiyyətində dərin maraq doğurub. Bu barədə 
Azərbaycan Tibb Universitetinin ictimai səhiyyə 
fakültəsinin dekanı, tibb üzrə elmlər doktoru Anar 
Ağayev dedi: 

– Qeyd etmək lazımdır ki, 
Azərbaycan ilə ABŞ arasında 
əlaqələrin genişlənməsi hər iki 
xalqın və dövlətin strateji ma-
raqlarına xidmət edir. Müstəqil 
Azərbaycan ilə ABŞ arasında 
hərtərəfli əlaqələrin güclənməsi 
qarşılıqlı inam və etimaddan 
qaynaqlanır. 

Təqdirəlayiq haldır ki, iki 
ölkə arasındakı əlaqələr hazır-
da ən müxtəlif istiqamətləri, o 
cümlədən siyasi, iqtisadi, enerji 
və müdafiə sahələrini əhatə edir. 

Azərbaycan Əfqanıstanda 
beynəlxalq sülh və sabitliyə ciddi 
töhfə verən ölkələrdən biridir. 
Rəsmi Vaşinqton bu amili daim 
yüksək qiymətləndirir. Yeri 
gəlmişkən, Azərbaycan dövləti bu 
yaxınlarda Əfqanıstanda terrora 
qarşı beynəlxalq koalisiyada işti-
rak edən əsgərlərinin sayını daha 
da artırıb. 

Bundan başqa, Azərbaycan 

Şimali Atlantika Alyansına 
nəqliyyat-logistika dəstəyi 
göstərir. Dövlətimizin başçısının 
NATO mənzil-qərargahına son 
səfəri, buradakı işgüzar görüşləri 
tərəflər arasında etimadın 
güclənməsinə dəlalət edir. 

Rəsmi Bakı Əfqanıstan 
hökumətinə müxtəlif sahələrdə 
öz yardım və dəstəyini göstərir. 
Bu baxımdan Əfqanıstanda 
sabitlik və təhlükəsizliyin 
təmin olunmasına töhfə vermək 
məqsədilə keçən il ölkəmizdə 

“Asiyanın Qəlbi-İstanbul Prosesi” 
çərçivəsində yüksək səviyyəli 
tədbir keçirilib. 

Möhtərəm Prezidentimiz 
haqlı olaraq bildirib ki, son illər 
Azərbaycanda nəqliyyat infrast-
rukturuna, o cümlədən avtomobil 
və dəmir yolları, hava və dəniz 
limanlarına böyük həcmdə inves-
tisiya qoyulub. Bu, öz növbəsində 
Azərbaycanı nəinki regionda, 
daha geniş məkanda ən güclü 
nəqliyyat infrastrukturuna malik 
ölkələrdən birinə çevirib. 

ABŞ Nəqliyyat Koman-
danlığının komandanı, general 
Stefen Lyons vurğulayıb ki, ABŞ 
üçün Azərbaycan ilə strateji 
əlaqələr çox böyük önəm daşıyır. 
Amerikalı general Bakının 
Əfqanıstandakı Qətiyyətli Dəstək 
Missiyasında nəqliyyat sahəsinə 
böyük dəstək verdiyini və bunun 
yüksək qiymətləndirildiyini bildi-
rib. O, Əfqanıstanda xidmət etmiş 
hərbçi kimi Azərbaycanın bu 
ölkədə yüksək səviyyədə həyata 
keçirdiyi işlərin şahidi olduğunu 
xüsusi qeyd edib.

Sonda bir məqamı vurğu-
lamaq istəyirəm. İnanıram ki, 
Azərbaycan dövlətinin uğurlu 
xarici siyasəti, xüsusilə ABŞ kimi 
qüdrətli bir dövlətlə yaxınlaşması 
Milli Ordumuzun Dağlıq Qara-
bağda zəfər yürüşünə beynəlxalq 
dəstək üçün şərait yaradacaq.  

Söhbəti yazdı: 
M.HACIXANLI,  

“Xalq qəzeti” 

XİN: Ümid edirik, Paşinyan anlayır ki,  
Paris Sülh Forumundakı çıxışı Ermənistanın 

xarici siyasəti ilə tamamilə ziddir
 � Ümid edirik, Ermənistanın baş naziri vəzifəsini yerinə yetirən Nikol Paşinyan 

anlayır ki, Paris Sülh Forumunda etdiyi çıxış Ermənistan Respublikasının xarici siyasəti 
ilə tamamilə ziddiyyət təşkil edir. Məhz Ermənistan beynəlxalq hüququn fundamental 
prinsiplərini, xüsusilə də güc tətbiq etməmək prinsipini pozaraq Azərbaycan ərazilərini 
işğal edib və tarixən Dağlıq Qarabağda yaşayan yüz minlərlə azərbaycanlını öz evlərində 
yaşamaq hüququndan məhrum edib.

Bu fikirləri Xarici İşlər Nazirliyinin mətbuat 
xidmətinin rəhbəri vəzifəsini icra edən Leyla Abdul-
layeva KİV-ə açıqlamasında bildirib.

Leyla Abdullayeva deyib: “Məgər öz 
müqəddəratını təyinetmə eyni bölgədə yaşayan 
digər etnik qruplara qarşı etnik təmizləmənin həyata 
keçirilməsi deməkdir? Məgər beynəlxalq hüququn 
aliliyi əraziləri işğal etmək və sonra da zor gücünə 
işğalın nəticələrini həll yolu kimi qəbul etdirmək 
deməkdir? Bu suallara elə Paşinyanın çıxışında isti-
nad etdiyi fundamental prinsiplərin özü cavab verir. 
Bunun üçün BMT Nizamnaməsini və Helsinki Ye-
kun Aktını oxumaq kifayətdir. Oxumaq istəməyənlər 
və ya oxuduqlarını anlamaq istəməyənlər üçün sitat 
gətiririk: “Dövlətlər xalqların bərabər hüquqları 
və öz müqəddəratını təyin etməsi hüququna hər 
zaman BMT Nizamnaməsinin məqsəd və prinsipləri, 
beynəlxalq hüququn norma və prinsipləri, o 
cümlədən dövlətlərin ərazi bütövlüyü prinsipinə 
uyğun olaraq hörmət etməlidir”. Beynəlxalq forum-
larda çıxış edərək sülhdən, daha yaxşı gələcəkdən 
danışmaq, əlbəttə, yaxşıdır. Lakin ən vacibi sadəcə 

bəyanatlar verməklə kifayətlənməmək, verdiyin 
bəyanatlara uyğun davranmaqdır, hərəkət etməkdir. 
Bölgənin və Ermənistanın özünün daha yaxşı 
gələcəyi bilavasitə Ermənistan silahlı qüvvələri 
tərəfindən Azərbaycan ərazilərinin işğalına son 
qoyulması və məcburi köçkünlərin öz evlərinə geri 
qayıtması ilə əlaqədardır”.

XİN-in rəsmisi söyləyib ki, Azərbaycan Res-
publikasının xarici işlər naziri Elmar Məmmədyarov 
Paris Sülh Forumunda iştirak edib və tədbirdən sonra 
forum çərçivəsində təsis edilmiş Sülh Kitabxana-
sına “Qarabağ həqiqətləri” adlı kitab təqdim edib. 
Nazir kitabda “Dünya unutmamalıdır ki, Ermənistan 
silahlı qüvvələrinin işğalçı əməlləri nəticəsində 
Azərbaycanda olduğu kimi, bu gün hələ də dünyada 
xalqlar öz doğma ərazilərindən zor gücünə qovula-
raq etnik təmizləməyə məruz qalırlar. Ermənistanın 
öz silahlı qüvvələrini Azərbaycan ərazilərindən 
çıxarmaq, Azərbaycanın sərhədlərinə hörmət etmək, 
bölgədə sülh və sabitliyi bərpa etməkdən başqa yolu 
yoxdur” sözlərini qeyd edib.  

AZƏRTAC

Azərbaycanla ABŞ arasında 
qarşılıqlı inam və etimad mövcuddur 


